Blindevlek

Selfs manne van God het hul blindevlekke. Dinge wat hulle nie sien nie. Sulke groot dele van die lewe is vir hulle in fokus. Op baie dinge ontvang hulle lig. Tog, onverklaarbaar – die area’s wat hulle nie sien nie. Die areas wat onbelig kan deurglip.

Ek ken ‘n man van God. ‘n Ysterman. ‘n Man wat weet hoe om te bid. ‘n Man wat weet hoe om vas te byt. Ek weet van die pyn toe sy seun wegdwaal. Maar ek sien in sy woorde hoe hy skerm vir sy kind. Ek weet van sy dogter wat in skande swanger word. En watter pyn moet dit nie veroorsaak nie!Maar die stilte! Die isolasie! Die bedekking! Ek weet van sy kleindogter wat dieselfde pad loop. Weer die stilte. ‘n Pynstilte van wantroue. Die pynstilte van pseudo broederskap. Hoeveel pyn moet ons in stilte dra en bedek?

Ek ken ‘n man van God. ‘n Ware leier en profeet. ‘n Man met visie. Een om na te luister. ‘n Waardige man. En hy wou dat sy seun hom volg. Gou-gou was die jongman op die voorgrond. Nie blatant gesteun deur sy pa nie. Maar tog gedra deur die dampkring van sy pa se invloed. En al die geleenthede wat hy gehad het! Hy het self as leier na vore getree. Totdat hy geval het, hoe diep weet ek nie. Weereens die stilte van die graf. Mense swyg. Hy verdwyn net van die toneel, en niemand vra daarna nie, niemand praat daaroor nie.

 Ek ken ‘n man van God. Die beste wat ek ken. So nederig. So konsidererend. So liefdevol. So beheersd. So geliefd. So ‘n profeet. Tog dink ek ek sien dieselfde blinde kol. Die talente binne sy dampkring word ontwikkel en geleentheid gegee. Hulle word toegelaat om te bedien. Daar is volkome begrip en verwagting vir hulle vordering. En dis reg- hulle is dit dubbel en dwars werd.
So sien ek dit ook onder wêreldse mense. Die stoeiers se ouers sien niks fout in hul seun nie. Die ander seun is altyd geniepsig of die skeidsregter onregverdig. Lyk my ons almal sit ‘n donkerbril op as ons na ons eie kyk. Miskien is dit omdat ons die beste wil vir ons kinders. Dis miskien die meganisame vir selfoorlewing.

Mag ek die genade ontvang om te sien. Genade om nie weer te vêr na die ander kant oor te hel nie.Genade dat ek nie my eie te veel in die koue sal laat, sodat hulle verbitterd word nie. Ek glo hulle moet die wind leer trotseer om sterk te word. Hulle moet self ‘n paadjie uitkap in die harde rots. Hulle moet vroeg leer om op eie bene te staan.

